
MINUTI

Il-Minuti tal-Laqgħa Nru. 1 li saret it-Tnejn, 29 ta’ April, 2013 ġew konfermati.

THE CHAIRMAN (Onor. Tonio Fenech):  Qed niġi nfurmat li għandna xi korrispondenza.  Nitlob lis-Segretarja tal-Kumitat sabiex, jekk jogħġobha, taqra l-korrispondenza.

KORRISPONDENZA

SKRIVANA TAL-KUMITAT:  Irċevejna korrispondenza mid-Dipartiment tat-Taxxi Interni bl-informazzjoni li kien talab l-Onor. Chris Agius fl-aħħar laqgħa tal-Kumitat.  L-Onor. Chris Agius kien staqsa kemm kien hawn kumpaniji li jiġbru l-kontribuzzjoni tas-sigurtà soċjali tal-ħaddiema tagħhom u ma jgħadduhiex lid-dipartiment konċernat.  Ir-risposta hija ftit twila u forsi wara l-laqgħa nkun nista’ ngħaddi kopja tagħha lill-Membri tal-Kumitat.  

THE CHAIRMAN:  Naħseb li jkun aħjar minflok toqgħod tinqara hawnhekk.  Ngħaddu issa għall-item li jmiss fuq l-aġenda.

RAPPORT ANNWALI TAL-AWDITUR ĠENERALI GĦAS-SENA 2011:

ARREARS OF REVENUE – MINISTRY OF EDUCATION, EMPLOYMENT AND THE FAMILY

THE CHAIRMAN:  Infakkar li bħala Kumitat konna qbilna li l-arrears of revenue, minflok neħduhom f’seduta waħda, biex ma noqogħdux naqilgħu lin-nies darbtejn, fl-ewwel parti nidħlu fl-arrears of revenue ta’ dak il-ministeru, imbagħad immorru fuq rapporti oħrajn li jikkonċernaw oqsma relatati ma’ dak l-istess ministeru.  Għaldaqstant ma nistenniex li s-seduta kollha se nagħmluha fuq l-arrears of revenue, imma niddedikaw biss l-ewwel parti.  

Nistieden lill-Awditur Ġenerali u lis-Segretarji Permanenti sabiex jieħdu posthom madwar il-mejda. 

Is-Sur Anthony C. Mifsud, Awditur Ġenerali; is-Sur Mark Musù, Segretarju Permanenti fil-Ministru għall-Familja u Solidarjetà Soċjali; is-Sur Andrè Vassallo Grant u s-Sinj. Carmen Dalli, Direttur Ġenerali u Direttur Finanzi fil-Ministeru għall-Edukazzjoni u x-Xogħol rispettivament, ħadu posthom madwar il-Mejda.

THE CHAIRMAN:  Hawn domandi?  L-Onor. Claudio Grech.

ONOR. CLAUDIO GRECH:  Nirriferi għal dak li hemm f’paġna 68 tar-rapport dwar is-social security benefits.  Sur Musù, nixtieqek tispjegalna ftit x’jiġi kklassifikat bħala revenue għad-Dipartiment tas-Sigurtà Soċjali.  Aħna nafu li d-Dipartiment tas-Sigurtà Soċjali tradizzjonalment iħallas il-benefiċċji, però biex nistabilixxu ftit xi ħaġa li ma toħroġx mir-rapport, għall-benefiċċju tal-Membri tal-Kumitat, tista’ tispjegalna ftit ir-revenue xi jkun u minn fejn ikun qed jiġi?

IS-SUR MARK MUSÙ (Segretarju Permanenti fil-Ministeru għall-Familja u Solidarjetà Soċjali):  Grazzi tal-mistoqsija.  Ir-revenue b’mod prinċipali huwa dak li jidħol mill-kontribuzzjonijiet tas-sigurtà soċjali u minħabba li l-ġbir ta’ dawn il-kontribuzzjonijiet huwa responsabilità tad-Dipartiment tat-Taxxa, allura qed nassumi li ma jidhirx f’din il-parti tar-rapport minħabba li dik hija funzjoni ta’ ministeru ieħor li huwa l-Ministeru għall-Finanzi.  

ONOR. CLAUDIO GRECH:  Ikkoreġuni jekk sejjer żball, però ma naħsibx li huwa l-każ.  Is-social security contributions ma jaqgħux taħt il-ministeru li fih hemm id-Dipartiment tas-Sigurtà Soċjali.  Jien għalhekk staqsejt id-domanda għax l-aħħar darba ddiskutejna fid-dettall ir-revenue li jinġabar mis-social security contribution.  Jien għamilt riferenza għal paġna 68 u staqsejt:  Ir-revenue li jiġi kkunsidrat bħala dħul għad-Dipartiment tas-Sigurtà Soċjali – għalhekk huwa debtor, għalhekk huwa dovut lill-Gvern – fiex jikkonsisti? 

IS-SUR MARK MUSÙ:  Forsi ma kontx ċar biżżejjed.  Jien għedt li primarjament id-dħul primarju tal-Gvern f’dik li hija sigurtà soċjali jiġi mill-kontribuzzjonijiet tas-sigurtà soċjali.  L-Att dwar is-Sigurtà Soċjali jistipula li f’dik li hija insurability, jiġifieri fid-determinazzjoni tal-insurability tal-persuna, dik hija responsabilità tad-Dipartiment tas-Sigurtà Soċjali.  Però ir-responsabilità tal-ġbir u tal-infurzar tal-ġbir tal-kontribuzzjonijiet tas-sigurtà soċjali taqa’ taħt id-Dipartiment tat-Taxxi Interni.  Dan joħroġ ukoll mill-Att dwar is-Sigurtà Soċjali, collection and enforcement.

ONOR. CLAUDIO GRECH:  Sur Musù naħseb li m’aħniex niftehmu.  Jien qed nitkellem fuq paġna 68, m’iniex qed nitkellem fuq id-dħul tal-Gvern mis-social security contributions.  Dik hija tema li ma ġietx trattata fil-ministeru responsabbli mis-social security, però tiġi trattata mill-Ministeru responsabbli mill-Finanzi għax dak id-dħul safejn naf jien jiġbru l-Kummissarju tat-Taxxi Interni u mhux id-Dipartiment tas-Sigurtà Soċjali.  Jien qiegħed nistaqsi speċifikament dan:  Marbut ma’ paġna 68 – li safejn naf jien hija l-parti tar-rapport li llum qegħdin niddiskutu – dak ir-revenue from what does it arise?  Hawnhekk qed nitkellmu fuq arrears of revenue, jiġifieri l-Gvern għandu jiġbor il-flus mingħand individwi jew mingħand kumpaniji.  Dak ir-revenue minn fejn jidħol?  Forsi jekk hawn l-awdituri li ppreparaw ir-rapport jistgħu jispjegaw huma wkoll, xi ħadd minnkom żgur li jista’ jispjega għax dawn żgur li mhumiex social security contributions.

THE CHAIRMAN:  Biex niċċara ftit fuqhiex qegħdin nitkellmu.  F’paġna 68 hemm figura ta’ €13,903,453 li hija maqsuma f’diversi kategoriji.  Ovvjament dawn mhumiex xi jrid jinġabar mill-kumpaniji, imma pjuttost huma rkupru – jekk qed nifhem sew – ta’ benefiċċji soċjali.  Li qed jiġi mistoqsi huwa jekk dan hux hekk u x’qed jiġri biex dawn jinġabru.

ONOR. CLAUDIO GRECH:  Mr Chairman, id-domanda tiegħi hija definizzjoni.  Imbagħad għandi domandi marbutin ma’ dik id-definizzjoni, però minħabba li dan ir-rapport ma jispjegax id-definizzjoni ta’ dawn il-flejjes x’inhuma, jien qed nitlob din id-definizzjoni biex aħna nkunu nistgħu nirregolaw id-domandi tagħna.

IS-SUR MARK MUSÙ:  Niskuża ruħi li fhimt li kont qed tirriferi għad-dħul tal-Gvern f’dik li hija sigurtà soċjali.  Il-figuri li hawn – u ovvjament min-naħa tal-awdituri jistgħu jispeċifikaw iktar minni – qed jitrattaw ammonti ta’ flus li jkunu dovuti minn benefiċjarji tad-Dipartiment tas-Sigurtà Soċjali għal benefiċċji li jkunu tħallsu lilhom meta ma kenux dovuti u dawn ħafna drabi jiġu skoperti wara li jkun għadda ċertu ammont ta’ żmien, imbagħad naturalment hemm proċeduri, anke stabbiliti  fil-liġi stess, dwar kif għandhom jinġabru.  

IS-SUR ANTHONY C. MIFSUD (Awditur Ġenerali):  Dawn huma refunds li saru minn 7,400 claimant.  In-nies tagħna, fl-assessjar li għamlu, analizzaw kemm l-ammonti li qed jintwerew mid-dipartiment li għandhom jinġabru huma tassew recoverable.   Minn sample li ħadna sibna każ ta’ individwu li meta ġie analizzat il-każ tiegħu, cioè fit-18 ta’ Lulju, 2012, instab li ta’ 38 sena kellu overpayment ta’ €37,000 magħmul minn supplementary allowance ta’ €95, social assistance ta’ €4,218, sickness assistance ta’ €6,200 u unemployment assistance ta’ €27,000.  Il-parti l-kbira tal-overpayment ġie kkreat peress li d-dipartiment ikkonferma li l-individwu ma kienx qed joqgħod fejn kien iddikjara iżda mar joqgħod m’ommu f’indirizz kompletament differenti.  Għalhekk inħoloq overpayment li jkopri mis-sena 2004 sas-sena 2010, liema overpayment kien qed jinqata’ bir-rata ta’ 5% tal-benefiċċju li kien qed jingħatalu.  Meta kienet qed issir l-analiżi tal-każ mill-uffiċċju tagħna dan l-individwu kien jirċievi ftit aktar minn €100 benefiċċju fil-ġimgħa mid-dipartiment, b’riżultat li l-overpayment li kien qed jinġabar bir-rata ta’ ftit aktar minn €5 fil-ġimgħa kien se jdum bejn wieħed u ieħor 140 sena biex jinġabar.  Hemm bżonn noqogħdu aktar attenti għal dawn l-affarijiet.

ONOR. CLAUDIO GRECH:  Ħalli mmur daqsxejn lura u nħares ftit aktar from a macro standpoint għax naħseb li dawn il-każijiet, meta jkun hemm 7,000 każ, żgur li se jokkorru.  Jiena bħalissa nixtieq daqsxejn iktar informazzjoni on a macro base.  Meta inti tħares lejn the macro picture, jekk qed nifhem sew, dan id-debtor jinħoloq minħabba li jew id-dipartiment ikun għamel overpayment lill-benefiċjarju, jew inkella l-benefiċċjarju jkun teknikament iffroda lid-dipartiment.  Qed naqblu li dawn huma ż-żewġ kategoriji.  Jiena milli kont nisma’ u naqra d-Dipartiment tas-Sigurtà Soċjali tul dawn l-aħħar snin kien qed jagħmel effort biex din il-frodi tiġi detected u meta tiġi detected ovvjament jinħoloq id-debtor.  Qed ngħid dan għax ma naħsibx li l-informazzjoni kif ippreżentata tagħti stampa tal-performance tad-dipartiment f’dak li għandu x’jaqsam ma’ ġbir ta’ flus.   Il-konklużjoni tar-rapport hawnhekk hija li r-recoverables iggravaw b’5%, però dan meta mqabbel mal-ammont outstanding matul l-2011 u l-ammont ta’ outstanding fl-2010, però bl-ebda mod ma jirrelata mal-ħidma tad-dipartiment f’dak li għandu x’jaqsam mal-ammonti li kien qed jirkupra.  Jiġifieri d-domanda tiegħi hija din:  Għandkom informazzjoni marbuta mal-performance tad-dipartiment fir-recovery ta’ flejjes li tħallsu, jew kienu f’dawn iż-żewġ kategoriji li kkonfermajtu li huma overpayments jew inkella li kienu flejjes li teknikament ġew iffrodati?  Jekk l-informazzjoni ta’ kif kienet il-performance fl-2011 meta mqabbla mal-2010?

IS-SUR ANTHONY C. MIFSUD:  Aħna ma jkollniex dik it-tip ta’ informazzjoni.

ONOR. CLAUDIO GRECH: Sur Musù, forsi tista’ tgħidilna xi ħaġa min-naħa tiegħek dwar dan?

IS-SUR MARK MUSÙ:  Fil-fatt miegħi għandi wkoll lill-Aġent Direttur Ġenerali fid-Dipartiment tas-Sigurtà Soċjali, Edward Buttigieg, li forsi jista’ jagħti aktar dawl dwar l-informazzjoni li qed tintalab.

THE CHAIRMAN:  Nitlob lis-Sur Buttigieg jiġi fuq il-mejda.  

Is-Sur Edward Buttigieg, Aġent Direttur Ġenerali fid-Dipartiment tas-Sigurtà Soċjali, ħa postu madwar il-mejda.

THE CHAIRMAN:  L-Awditur Ġenerali.

IS-SUR ANTHONY C. MIFSUD:  Biex inkompli nwieġeb lill-Onor. Grech irrid ngħid li bħala uffiċċju aħna qed nagħmlu performance audit fuq benefit fraud.  Dan inbeda u meta jkun lest nippreżentawh lill-Parlament.

THE CHAIRMAN:  Is-Sur Edward Buttigieg.

IS-SUR EDWARD BUTTIGIEG (Aġent Direttur Ġenerali fid-Dipartiment tas-Sigurtà Soċjali):  Nista’ ngħid li għal dak li jirrigwarda recoverables ta’ overpayments li jkollu d-dipartiment, twaqqfet sezzjoni apposta li xogħolha huwa prattikament dak.  Din is-sezzjoni bdiet tiffunzjona hands on fuq l-overpayments per se minn Ġunju 2012 u sakemm twaqqfet, fil-fażi ta’ qabel iffukat, biex ngħid hekk, biex titnaddaf is-sistema.  Kellna ħafna overpayments fuq is-sistema tagħna ta’ €2, €5, €10 li għalkemm meta tgħoddhom itellgħu ċertu ammont, ma kienx worth it li wieħed; joqgħod jiġri warajhom.  Kellna wkoll ammonti li huma perceived bħala preskritti, jiġifieri bil-liġi ma kienx għad għandna d-dritt li mmorru  nfittxu għalihom.  Bħala ammonti dawn ukoll kienu ftit.  Dan involva ħafna xogħol u minn Ġunju 2012 beda x-xogħol hands on proprju fuq il-monitoring tas-sistema tal-overpayments fejn kull ġimagħtejn jiġi ġġenerat rapport mis-sistema fejn joħorġu dawk li huma new overpayments, plus isir il-monitoring fuq dawk li diġà qegħdin hemm u dak li qed jinqata’.  Is-sistema tagħmel ukoll id-deduction f’każ fejn ikun hemm xi benefiċċji li jridu jitħallsu u f’każijiet oħrajn fejn il-benefiċjarju jmut, tibda l-proċess biex insibu min huma l-eredi; funzjoni li ġieli ma twasslek imkien għax anke jekk issib l-eredi forsi dawn ikunu rrinunzjaw għall-wirt u allura jkollok tieqaf. Hemm każijiet oħra fejn il-benefiċjarju jieqaf jieħu l-benefiċċju u allura noħorġu dik li ngħidulha intimation letter, biex jiena navża lil dak li kien benefiċjarju li għandu ammont dovut u naraw kif se jħallas, tintbagħat reminder u anke reminder oħra imbagħad ovvjament ikollna mmorru għal judicial action.   Nista’ ngħid li xi xhur ilu ġie ngaġġat avukat ma’ din is-section li qed jieħu ftit feedback mix-xogħol li hemm biex jidra s-sistema, għax dan qatt ma kien impjegat magħna u allura għandu learning curve, u l-għan hu li jibda jipprepara l-ittri uffiċjali biex imbagħad meta mmorru għand l-Uffiċċju tal-Avukat Ġenerali biex jiġu ppreżentati l-Qorti, immorru b’xi ħaġa lesta u ma niddependux mill-Uffiċċju tal-Avukat Ġenerali għax mill-esperjenza sibna li this is a better way forward.  

THE CHAIRMAN:  Grazzi.  Il-Ministru għall-Familja u Solidarjetà Soċjali.

ONOR. MARIE LOUISE COLEIRO PRECA (Ministru għall-Familja u Solidarjetà Soċjali):  Jiena qed nieħu gost li qamet din id-diskussjoni hawnhekk, imma s’issa kkonċentrajna biss fuq x’sar b’mod biex nippruvaw nirkupraw u għadna m’għedna xejn fuq xi rridu nagħmlu biex nipprevedu. Fl-aħħar mill-aħħar, anke kif qal is-Sur Buttigieg,  inkunu effettivi kemm inkunu effettivi fuq l-irkupru tal-flus, dejjem hemm element ta’ bad debts –  nies li mietu u l-eredi jirrinunzjaw – u anke spiża amministrattiva għax biex tiġri wara xi ħadd trid tonfoq il-flus; smajna lis-Sur Buttigieg jgħid li sitt xhur ilu ġie mpjegat xi ħadd proprju għal hekk u kellna anke niżviluppaw xi ħaġa fis-sistema biex ikollna reports fil-ħin, eċċ.  

S’issa qegħdin naħsbu biss – u huwa importanti għax €13-il miljun u fuqhom ta’ flejjes li ħarġu bi żball mhumiex ċajta – fuq il-flus li jridu jinġabru, però qed ninsew ukoll kemm ġieli batew nies minħabba żbalji amministrattivi.  Dan ikun hemm xi ħadd li jmur japplika għall-benefiċċju, ikun meanstested, isiru l-assessments, eċċ. u x’imkien fil-proċess is-sistema tfalli –  dan ma jsirx b’intenzjoni għax kieku jsir b’intenzjoni jiġi frodi min-naħa ta’ min qed jagħmel ix-xogħol – and to be honest lanqas tista’ ma tfallix.  Jien kważi rrid ngħidilhom prosit lil ħafna mill-ħaddiema li hemm fid-dipartiment li jmissu ma’ dawn l-affarijiet, għax tant m’għandniex sistema ta’ ICT integrata u effiċjenti ta’ kif nieħdu l-applikazzjonijiet, ta’ kif isiru timely assessments ħalli qabel ma joħroġ il-pagament tal-benefiċċju lil dak li jkun inkunu nafu eżattament l-istampa, li bilfors dawn qegħdin jagħmlu ċerti mirakli biex ma jkollniex iktar żbalji.   Però meta mbagħad jittieħdu l-iżbalji amministrattivi, indaħħlu lin-nies fi problemi.  U se nagħti eżempju.  Is-Sur Mifsud semma l-eżempju ta’ individwu – issa m’iniex se noqgħod ngħid jekk hux frodi jew le – ta’ 38 sena li ħa benefiċċji li mhux suppost ħa li jammontaw għal €39,000.  Jien insemmi każ ta’ mara armla b’żewġt itfal li kienet tieħu l-pensjoni u kull meta ħadmu t-tfal marret anke tinforma lill-uffiċċju distrettwali, imma għax m’għandniex is-sistema li wieħed mill-ewwel idaħħal l-informazzjoni, x’imkien along the line din intilfet.  Agħar minn hekk, min huwa gainfully occupied f’dan il-pajjiż huwa rreġistrat ukoll mal-ETC.  Kieku għandna s-sistemi integrati tal-ICT kieku minn hemmhekk ukoll jinqabdu dawn u allura jekk dik il-mara qed tieħu l-pensjoni u xi ħadd mit-tfal tagħha beda jaħdem, allura jkun hemm aġġustamenti u kienet tinqabad fil-pront, imma fil-fatt għaddew ma nafx kemm-il sena u din intalbet tirrifondi lura Lm18,000.  Fuq dan il-każ kien inġieb landmark judgement mill-Arbitru; lil din il-mara kważi ġenninniha b’dan it-tip ta’ żball amministrattiv.  Mela allura x’inhi l-way forward?  Apparti li ftit tas-snin ilu twaqqaf id-Dipartiment tal-Frodi u Investigazzjoni – allavolja it falls short mill-mod ta’ kif ninvestigaw ċerti affarijiet – u  issa għaddejjin b’diskussjonijiet dwar kif nistgħu nsaħħuh b’mod li l-investigazzjonijiet li jsiru jkunu iktar jirriflettu ġustizzja u nħarsu anke r-rules tal-ġustizzja naturali, għax hemm ċerti sitwazzjonijiet fejn lanqas nirrispettaw ċerti affarijiet, bdejna mill-ewwel diskussjonijiet ta’ kif se niżviluppaw an integrated ICT system f’dan id-dipartiment li b’xi mod inkunu qegħdin naħdmu wkoll mill-qrib mal-entitajiet l-oħrajn.  Pereżempju għandna sitwazzjonijiet – u din tiġri ħafna lil min hu self-employed – fejn meta bniedem jiġi biex japplika għall-pensjoni u toħroġlu r-rata tal-pensjoni jibqa’ mistagħġeb għax jgħid li hu dejjem ħallas l-aħjar bolla u ma jistax jifhem kif il-pensjoni tiegħu kienet daqshekk.  Għax hawn il-fehma li jekk inti tħallas l-ogħla kontribuzzjoni soċjali, allura jkollok pensjoni kbira.  Ħafna nies ma jafux li fl-aħħar mill-aħħar ir-rata tinħadem fuq l-aħjar income tal-aħħar 10 snin ta’ xogħol.  Imbagħad naturalment isiru l-appelli, però meta jiġu biex jippreżentaw ir-records lid-Dipartiment tas-Sigurtà Soċjali, ikollhom imorru għand id-Dipartiment tal-Income Tax li fil-fatt huwa responsabbli għar-records tal-ħlas tal-bolla u dawn jgħidulhom li qegħdin ġo warehouse il-Marsa u huwa diffiċli biex iġibu l-file.  Dawn huma sitwazzjonijiet li jien, qabel ma dħalt fil-ministeru, min jaf kemm assistejt nies quddiem l-Arbitru fihom.  Hemm bżonn li nsibu sistemi, l-ewwel nett biex ma jkollniex bżonn la niġu għas-sitwazzjoni tal-bad debts u lanqas biex nonfqu spejjeż żejda biex nirkupraw il-flus, imma anke biex ma noqogħdux  nagħtu keded lin-nies għalxejn.  Jekk aħna nkunu effiċjenti fis-sistemi tagħna u nagħmlu l-assessments tagħhom kemm jista’ ikun b’mod effiċjenti u fil-pront, inkunu nistgħu nevitaw dawn is-sitwazzjonijiet kollha.  

THE CHAIRMAN:  Naħseb li l-punt huwa validu u għalkemm naċċetta l-kontribuzzjoni tal-Onor. Ministru irrid niġbed ftit l-attenzjoni tal-Membri għall-mod kif jagħmlu d-domandi tagħhom.  Ħalli ndawwar ftit id-domanda fuq l-uffiċjali pubbliċi għax huma qegħdin hawnhekk proprju biex jirrispondu.  X’forma ta’ sistemi preventivi għandna aħna llum?  Id-dipartiment jiddependi biss fuq x’jiskopri wara?  X’inhi l-proċedura adottata ta’ meta persuna tapplika?  Għax at that point wieħed irid jara l-eliġibilità tal-persuna jew le għal dak il-benefiċċju.

IS-SUR EDWARD BUTTIGIEG:  Ovvjament meta persuna tapplika, tintalab tagħti d-dettalji.  Il-maġġoranza tal-każi li hawn huma ta’ social assistance ibbażati u allura huma marbuta ma’ household fejn dak li jkun ikun irid jagħti informazzjoni dwar fejn joqgħod, kemm hemm membri f’dik il-household, x’inhu d-dħul, jekk hemmx mard għax jekk il-head of household huwa marid u mhux qed jaħdem ovvjament se japplika għas-social assistance, u naraw jekk hemmx flus fil-bank u nikkonfermawh ma’ dak li jgħidulna l-banek.  Jiġifieri hemmhekk we’re clear.  Once li persuna tissodisfa dawn il-kriterji allura aħna nħallsu l-benefiċċju.  Il-problemi jinqalgħu pereżempju meta dak li jkun jagħtik indirizz mod meta fil-fatt ikun qed jgħix x’imkien ieħor.  Dan jagħmlu biex jiġi qed jifforma household.  Hawnhekk qed nagħti eżempju vag.  Jista’ jkun bħall-każ tal-unemployment assistance li semma l-Awditur Ġenerali aktar kmieni fejn kien hemm persuna tirreġistra normali għax-xogħol u qed jifforma familja ġo residenza, mentri wara ċertu żmien jirriżulta li ma kienx veru qed jgħix hemmhekk.  Dan huwa tibdil fiċ-ċirkostanzi fejn l-onus huwa fuq l-individwu li jinfurmana.  Sfortunatament mhux dejjem ikun il-każ u hemmhekk hemm dipendenza, tista’ tgħid totali, fuq x’jgħidlek l-individwu.  Però imbagħad hemm oħrajn, bħalma semmiet il-Ministru, fejn tidħol l-ETC.  Kieku għandna ICT system iżjed intelliġenti, biex ngħid hekk, b’tali mod li kif xi ħadd jidħol ġewwa l-ETC tiddaħħal id-data meta beda jaħdem, ikun ferm aħjar.  Dik id-data tiġi għandna xi ġimgħa wara, però għad ma teżistix sistema fejn jekk ikun se joħroġ pagament żejjed, tittella’ bandiera jew report u dan jitwaqqaf.  Hemm bżonn ta’ enhancement fis-sistema biex fost affarijiet oħra innaqqsu dawn l-affarijiet.  Sfortunatament dejjem ikun hemm bżonn ta’ finanzjament li matul is-snin forsi ma kienx qed ikun biżżejjed biex jiġu enhanced  dawn l-affarijiet li qed insemmu.  Jiġifieri naħseb li dak li primarjament għandna bżonn huwa enhancement fl-IT, apparti li aħna dejjem ninsistu mal-impjegati dwar training, eċċ.  Ovvjament kulħadd huwa uman u ma tistax telimina l-fatt li żball ‘l hawn u ‘l hinn isir, però bl-enhancement tal-IT kieku nkunu qed immorru biċċa sew in the right way.

THE CHAIRMAN:  Jien qed nifhem li jekk persuna li tkun qed tieħu l-benefiċċji soċjali, tiġi mpjegata, ir-rapport imur id-dipartiment.  Issa jien ma nimmaġinax li jkollna xi 1,000 minn dawn f’ġimgħa waħda.  Kemm fil-fatt idum biex jiġi r-rapport?  Huwa daqshekk diffiċli biex minkejja li s-sistema mhijiex awtomatika, wieħed jivverifikahom?  Xi kultant inġibuha bi kbira meta hawnhekk qed nitkellmu fuq probabbli 100 ruħ f’ġimgħa, jekk ikun hemm.  Jien naħseb li kulma jrid jagħmel wieħed hu li jdaħħal l-ID card numbers fis-sistema.

IS-SUR EDWARD BUTTIGIEG:  Fil-każ ta’ xi ħadd li qed jirreġistra u waqaf jirreġistra u beda jaħdem, hemmhekk m’hemmx problema.  Jien li kont qed immur l-aktar huwa għal każijiet li ssemmew fejn pereżempju armla li tkun qed tieħu l-benefiċċju jkunu bdew jaħdmulha t-tfal u allura ma tkunx baqgħet intitolata għal dak il-benefiċċju.   Jekk jien m’iniex se naqbad dak il-każ partikolari u niċċekkja jekk it-tfal humiex jaħdmu, m’iniex se ninduna bihom, sakemm ma jkollniex sistema li ma tindikalix.   Dak hu li kont qed nipprova nispjega.

THE CHAIRMAN:  F’każ ta’ benefiċċji soċjali, l-individwu japplika darba u jibqa’ intitolat għalihom jew irid iġedded l-applikazzjoni kull sena?  

IS-SUR EDWARD BUTTIGIEG:  Skont x’tip ta’ benefiċċju jkun għax hemm diversi kategoriji.  Pereżempju pensjoni kontributorja tal-irtirar jew tar-romol ħadtha u  baqgħet tiegħek, imma mbagħad hemm il-pensjoni tal-invalidità li tiġġedded wara ż-żmien skont kemm jiddeċiedi l-Bord Mediku, sena, sentejn jew tlieta.  Fil-każ tas-social assistance kull fejn ikun hemm bdil ta’ ċirkostanzi jrid isir review u allura dak irid jiġġedded, imbagħad hemm iċ-childrens’ allowance supplimentari li jiġġeddu kull sena għax huwa abbinat mal-income.  Imma jekk inti għandek xi ħadd li qiegħed fuq social assistance jew jirreġistra regolari, la se jibqa’ jirreġistra, kull ġimgħa se jibqa’ joħroġ l-unemployment assistance, once li waqaf, anke għax forsi ma marx għax kien ma jiflaħx, is-sistema se twaqqfu, imbagħad tiġi re-started.  

ONOR. KRISTY DEBONO:  Kemm isiru spezzjonijiet ad hoc  u kemm huma effettivi?

IS-SUR EDWARD BUTTIGIEG:  Ma nistax ngħid eżatt kemm isiru spezzjonijiet ad hoc għax dawk jaqgħu taħt direttorat li mhuwiex fir-remit tagħna, fil-fatt jaqa’ dirett taħt is-Segretarju Permanenti.  

IS-SUR MARK MUSÙ:  Li forsi nista’ nispjega huwa li l-funzjoni ta’ investigazzjoni ta’ potenzjalment frodi jew abbużi li jista’ ikun hemm mis-sigurtà soċjali, hija vestita b’direttorat li għalkemm jaqa’ taħt il-Ministeru tal-Familja u Solidarjetà Soċjali, huwa indipendenti mid-Dipartiment tas-Sigurtà Soċjali.  Primarjament, dan id-direttorat jinvestiga tip offs li jirċievi, ħafna drabi b’mod anonimu, dwar allegat breach ta’ liġijiet tas-sigurtà soċjali li ħafna drabi jkunu dwar assistenza soċjali.  Apparti minn hekk dan id-direttorat jagħmel ukoll eżerċizzji fejn jinvestiga b’mod totalitarju ċerti sitwazzjonijiet.  Insemmi pereżempju każijiet fejn ikun hemm numru ta’ cleaners impjegati ma’  kuntrattur li jkun qed jagħti servizz ġieli anke lill-Gvern u fost dawk l-impjegati jista’ jkun hemm anke benefiċjarji tagħna li jkunu qed jiddikjaraw li qed jaħdmu numru ta’ sigħat biex jibqgħu jissodisfaw il-kriterji stabbiliti bil-liġi u fil-fatt jirriżulta li fir-realtà ikunu qed jaħdmu aktar sigħat.  F’dan il-kuntest nixtieq nagħmel l-osservazzjoni, li naħseb hija importanti, li fil-kważi €14 miljun li hawn imsemmija fir-rapport, hemm prattikament €10 miljun minnhom li jitrattaw benefiċċji non-kontributorji.  Mill-esperjenza tiegħi u tas-Sur Buttigieg fid-Dipartiment tas-Sigurtà Soċjali, dawk huma l-aktar diffiċli biex wieħed jipprevjeni, għax id-dritt għal dawk il-benefiċċji jiddependi minn tibdil kontinwu fiċ-ċirkostanzi.  Jista’ jkun hemm tibdil fis-sens li wieħed beda jaħdem hu, jew xi ħadd mit-tfal tiegħu ikun laħaq ċerta età u beda jaħdem jew kompla jistudja u jkun qed jieħu stipendju.  Dawn is-sitwazzjonijiet kollha jeffettwaw id-dħul kombinat tal-familja u allura jeffettwaw ukoll ir-rata jew id-dritt għall-benefiċċju.

Għar-rigward tal-osservazzjoni ġusta li għamel l-Awditur Ġenerali fuq il-każ tal-overpayment ta’ kważi €40,000, veru li konna qed naqtgħu bil-5%, però dan kien qed isir minħabba li dan kien social case.  Din hija diffikultà enormi li niffaċċjaw bħala dipartiment biex nippruvaw niġbru flejjes mingħand benefiċjarji li prattikament ikunu social cases.

THE CHAIRMAN:  Grazzi.  L-Onor. Chris Agius.

ONOR. CHRIS AGIUS:  Xtaqt norbot ftit ma’ dak li qalet il-Ministru.  Hawnhekk qed nitkellmu fuq ġbir ta’ arretrati li fil-maġġoranza tagħhom huma overpayments.  Tajjeb ngħidu li jkollna każi fejn, kif qalet il-Ministru, f’uħud minn dawn l-overpayments  l-individwu ma jkunx jaħti, imma xorta waħda jinħolqulu diffikultajiet.  Jiena ltqajt ma’ każi fejn persuna tkun qiegħda tieħu benefiċċju soċjali tal-qgħad għax ma tkunx qed taħdem, tkun waslet fl-età tal-pensjoni, tibqa’ titħallas, jiġi overpayment, imbagħad jitolbuh somma lura li tibda tinqata’ mill-pensjoni.  Il-Ministru semmiet an integrated ICT system bejn id-dipartiment u l-ETC.  Jiena nixtieq nistaqsi xi jsir fid-dipartiment tagħkom sabiex persuna  li qatt ma tkun ħadmet, tkun ilha tirreġistra għal ħafna snin, tkun waslet għall-età tal-pensjoni, tirċievi ċekk ta’ €2,000 li minħabba l-kundizzjoni li fiha tkun qed tgħix issarrfu mill-ewwel u tonfqu, imbagħad tiskopru li jkun sar overpayment tal-ammont kważi totali li jkun issarraf u l-persuna tintalab tħallas lura dak il-ħlas żejjed bl-ammont miżeru ta’ 10 – li allaħares ikun iktar  u nifhem il-ħsieb tad-dipartiment wara dan – ...  X’qed isir mid-dipartiment u x’nistgħu nagħmlu sabiex overpayments bħal dawn ma jibqgħux isiru?

THE CHAIRMAN:  Ħalli nallaċċja ftit mad-domanda tal-Onor. Chris Agius.  Sar diversi drabi l-kumment li qisu l-individwu ma jkunx jaf x’qed jirċievi bħala ħlas.  Meta individwu jintbagħtlu ċekk, x’jintbagħtlu aktar miegħu?  Jekk pereżempju nieħu l-każ li semma l-Onor. Chris Agius, dawn ikunu kitbulu li qed jieħu l-unemployment benefit u li jkun ingħatalu wkoll iċ-ċekk tal-pensjoni meta mhux suppost irċevihom it-tnejn?   L-individwu m’għandux responsabilità imur għand id-dipartiment u jistaqsihom għalfejn qed jibagħtulu żewġ ċekkijiet?

L-Onor. Justyne Caruana.

ONOR. JUSTYNE CARUANA:   Huwa veru li d-dipartiment jibgħat iċ-ċekk bl-ispjegazzjoni u bil-breakdown ta’ xi tkun qed tieħu l-persuna, però ħafna drabi nies li qegħdin fuq il-benefiċċji soċjali ma jkunux jafu d-distinzjoni bejn ħaġa u oħra.  Dawk imorru d-dipartiment, jistrieħu fuq l-informazzjoni li jagħtu u fuq is-servizz li qed jingħataw, u allura jibqgħu b’dak li jibagħtilhom id-dipartiment.  Ikollna każijiet fejn eventwalment jirriżulta li kien hemm żball u naslu f’dawn iċ-ċirkostanzi li qed nitkellmu dwarhom, però ikollok ċirkostanzi oħra – u jiena kont involuta f’każijiet bħal dawn – fejn persuna jinbidlulha ċ-ċirkostanzi u tagħmel kif hemm anke indikat fl-applikazzjoni, jiġifieri tmur tinnotifika lid-dipartiment bit-tibdil fis-sitwazzjoni tagħha però ma tagħmilx dan bil-miktub, jew għax ma tafx kif jew inkella bi żvista, u dan in-notament ma jiġix imniżżel.  Il-persuna tibqa’ b’moħħa mistrieħ li marret tinforma lid-dipartiment u forsi wara xi ftit xhur jew wara ftit ġimgħat tirċievi lura li għandha tagħti xi differenza minħabba l-bdil fiċ-ċirkostanzi.  Ħafna drabi l-persuna tappella għax tgħid li hi marret tinforma lid-dipartiment u allura m’għandhiex tbati l-konsegwenzi hi.  Jien xtaqt nistaqsi kemm qed ikollkom minn dawn il-każijiet u jekk tikkunsidrawx li kemm-il darba d-dipartiment jirrikonoxxi li l-iżball ikun ġej min-naħa tad-dipartiment, ma jiġix ippenalizzat l-individwu.

IS-SUR MARK MUSÙ:  Biex niġi għall-mistoqsija tal-Onor. Agius irrid ngħid li l-każ li semma probabbilment huwa wieħed ta’ overlap ta’ drittijiet ta’ benefiċċji.  Jiġifieri għalkemm ovvjament mhuwiex ħtija tal-individwu, però sa ċertu punt lanqas ikun ħtija tad-dipartiment għax li jista’ jiġri huwa li waqt li jkun għaddej il-proċess biex jinħadem benefiċċju, imbagħad jingħata d-dritt li jkun retroattiv, ikun baqa’ ħiereġ il-benefiċċju ta’ qabel li mbagħad ikun irid jiġi rkuprat.  Ġieli tinħoloq problema – u hawn fejn se nitfa’ ftit il-ħtija fuq is-sistema però mhux biex ngħattu xturna – fejn effettivament li suppost jiġri huwa li l-ħlas żejjed ta’ benefiċċju jinġabar mill-arretrati tal-benefiċċju ta’ wara, imma s-sistema ma tintegrahomx f’daqqa u allura taħdem l-arretrati ta’ benefiċċju għalihom, l-overpayment għall-benefiċċju l-ieħor għalihom u jekk id-dati tal-pagamenti jkunu differenti, sfortunatament lanqas tista’ tagħmel il-plus u l-minus, jiġifieri trid tħallas benefiċċju bl-arretrati u twaqqaf benefiċċju bl-overpayment.  Li jiġri wkoll huwa li hemm safeguard fis-sistema, li sfortunatament f’dawn il-każi mhux dejjem taħdem jew inkella taħdem kontra l-interess, fis-sens li biex bniedem ma nħalluhx b’xejn meta jkollu overpayment kbir x’jagħti lura, is-sistema awtomatikament ma tiġborx  aktar minn 30% mill-benefiċċju li jkun dovut biex ma twaqqafx benefiċċju totalment, allura dik ġieli taħdem kontra, fis-sens li tħallas l-arretrati full u l-overpayment ma tiġbrux full u allura tissuċċedi dik l-istanza li qed tissemma hawnhekk.  

Fir-rigward tal-mistoqsija tal-Onor. Fenech, nikkonferma li kull meta jkun se jingħata d-dritt għall-benefiċċju l-individwu jkun infurmat.  Jien personalment qatt ma kont kuntent bil-livell tal-ittra li toħroġ u din partly hija dovuta anke għal-limitazzjonijiet li għandha s-sistema.  Xi ħaġa żgħira, imma li jien inħossha importanti għax anke hemm standards li rridu  nissettjaw, hija li lanqas jeżistu fonts tal-Malti.  Hemm ukoll ċerti limitazzjonijiet fl-ammont ta’ characters li tista’ tuża u allura trid tipprova twassal il-messaġġ lill-individwu fl-iqsar spazju possibbli.  

Biex niġi għall-mistoqsija tal-Onor. Caruana, ovvjament m’għandix il-figuri hawnhekk ta’ kemm ikollna każi fejn ħlas żejjed ikun ħtija tal-individwu, u kemm hemm li jkun minħabba żbalji amministrattivi, però id-differenza bejn it-tnejn hija li filwaqt li meta jkun ħtija tal-individwu l-liġi tagħtina d-dritt li niġbru l-ammont kollu dovut, fil-każ ta’ żball amministrattiv li mhux ħtija tal-individwu l-liġi tagħtina biss ċans li mmorru sa sentejn b’lura minn meta jkun skopert l-iżball.   Nammetti li xorta hemm l-inkonvenjent għax ma jkunx ħtija tal-individwu u xorta tkun qed tippenalizzah ħafna drabi b’sentejn overpayment, però hemm dik id-distinzjoni bejn iż-żewġ każi.  

THE CHAIRMAN:  L-Onor. Claudio Grech.

ONOR. CLAUDIO GRECH:  X’inhu l-ammont ta’ benefiċċji li jitħallsu fis-sena?  

IS-SUR MARK MUSÙ:  Is-sena l-oħra kumplessivament ħallasna madwar €780 miljun f’benefiċċji.

ONOR. CLAUDIO GRECH:   Jekk qed nifhem sew, bejn wieħed u ieħor the new arrears huma €3.5 miljun.  Bażikament dak ifisser li biex wieħed jara l-performance tal-overpayment, qed nitkellem on a macro standpoint, trid tieħu persentaġġ ta’ dawk it-€3.5 miljun imqabbel mas-€780 miljun li qed issemmi, jiġifieri jiena nikkalkola li ġie around 0.5%.  Kif jitqabbel dan ma’ standards internazzjonali ta’ benchmarks internazzjonali fejn jidħlu overpayments?  U minn dawn it-€3.5 miljun kemm tattribwixxu li huwa marbut – għax issemmiet kemm-il darba hawnhekk – ma’ the lack of an integrated ICT system?  Filwaqt li qed nagħmel din id-domanda ngħid li għandi riżervi kbar fuq id-definizzjoni – imma biex niddiskutu dan irridu sessjoni sħiħa – għax ħafna mill-informazzjoni hija aċċessibbli u hija linked kompletament through is-CDB bin-numru tal-identity card tal-individwu, però ejjew inħallu dik apparti.  Id-domanda tiegħi hija l-iktar fuq il-benchmark.  Kif dan il-benchmark jitqabbel ma oħrajn internazzjonali u kemm minn dan l-ammont jista’ jonqos kieku hemm an integrated ICT system, whatever that may be.

IS-SUR MARK MUSÙ:  Bħala tqabbil ma’ benchmarks internazzjonali jiddispjaċini però m’għandix dik it-tip ta’ informazzjoni u ma jidhirlix li d-dipartiment qatt għamel dan it-tip ta’ paragun.

Fir-rigward tal-integrated system li ssemmiet, li jrid jitfisser huwa forsi li d-dipartiment għandu informazzjoni fid-database tiegħu li ġejja minn sorsi differenti, imma li għadna m’aħniex kapaċi nisfruttawha; f’ċerti każi qegħdin nagħmluha, però f’każijiet oħra m’aħniex kapaċi nisfruttawha biex potenzjalment nipprevjenu benefiċċju milli jitħallas b’mod żbaljat.  Il-każ klassiku huwa d-data li għandna dwar meta jibdew u jintemmu l-impjiegi li ovvjament is-sors tagħha huwa l-ETC, però is-sistema tagħna b’mod awtomatiku, permezz ta’ proċessi li forsi jkunu maħsubin, ma tagħmilx dik it-tip ta’ integrazzjoni.  Jiġifieri biex inti taqbad każ trid tiċċekkja fiżikament billi tiċċekkja n-numru tal-identity card u tiċċekkja d-data li jkollok.

ONOR. CLAUDIO GRECH:  Proprju dak huwa l-punt, jiġifieri bażikament l-informazzjoni qiegħda hemm.  L-issue li qed tissemma hija l-integrazzjoni possibbli li tiġi b’mod awtomatiku li minħabba d-differenza fit-timings ukoll ta’ meta wieħed jinnotifika li ġie mpjegat, għax ġieli xi ħadd jiġi mpjegat però imbagħad jinnotifika 15-il ġurnata wara jew tliet ġimgħat wara u dik ukoll naħseb li hija element li mhijiex marbuta ma’ the integration or otherwise tas-sistema ....  Però forsi ma rrispondejtlix l-iktar parti importanti tad-domanda.  Kemm minn dawn it-€3.5 miljun, jiġifieri 0.5%, intom tistmaw li huma marbuta ma’ this lack of integration?  Biex forsi nkunu nistgħu nikkonkludu l-materjalità għax qisu donnu kollox ġie allokat ma’ li hemm is-sistema ħażina u l-integrazzjoni ma teżistix.  Jekk forsi tista’ tindikali fuq dan il-punt m’għandix aktar domandi x’nagħmel.  Grazzi.

IS-SUR MARK MUSÙ: Nixtieq li nista’ inwieġbek, però huwa diffiċli ħafna biex wieħed jiddetermina kemm hu l-ammont ta’ overpayment li wieħed ikun jista’ jinduna bihom kieku kienet teżisti dik l-integrazzjoni u liema huma dawk li ma jistax jinduna bihom minkejja l-integrazzjoni. Tajjeb li forsi nżid ukoll li bl-integrazzjoni tad-data wieħed jista’ imbagħad imur oltre mill-ħteġijiet tad-Dipartiment tas-Sigurtà Soċjali, jista’ anke jintegra data ma’ entitajiet oħrajn li jaqgħu taħt il-ministeru tagħna u ministeri oħrajn bħal dak tal-edukazzjoni, minħabba li hemm l-ETC.  Jiġifieri l-kunċett huwa wiesgħa u kif qal tajjeb l-Onor. Grech nistgħu nieħdu seduta oħra fuqu.

THE CHAIRMAN:  Il-punt li għamel l-Onor. Grech huwa importanti.  Huwa faċli ngħidu li se nintegraw kollox, però ovvjament integration costs money, jiġifieri fl-aħħar mill-aħħar is-sistemi jinbidlu u anke l-implimentazzjoni tagħhom u forsi meta l-Ministru Coleiro Preca tmur għand il-Ministru għall-Finanzi jista’ jkun li jgħidilha konklużjoni differenti dwar it-talba finanzjarja – għandi esperjenza ta’ dan – li tkun qed tagħmel għal dik l-integrazzjoni, però m’iniex se nidħol fiha f’dan is-sens.  L-argument hu li ma nistgħux noqogħdu nistennew biex nagħmlu xi ħaġa għax ngħidu li m’għandniex l-integrazzjoni kollha li nixtiequ.  Dan il-Kumitat ma jistax, għal kull problema li titpoġġa fuq din il-mejda, jikkonkludi billi jgħid li m’hemmx l-integrazzjoni biżżejjed tas-sistema u allura ma jista’ jsir xejn.  Kif semma l-Onor. Grech, hemm sistemi ta’ IT li wieħed jista’ juża, business intelligence products off the shelf li inti taqbad data minn sistema u data minn sistema oħra – l-ETC qed tagħtina n-numru tal-identity cards ta’ min ġie ngaġġat u s-sistema tas-sigurtà soċjali tagħtina n-numru tal-identity cards ta’ min qed jieħu l-benefiċċji soċjali – u tramite din l-għodda tagħmel run u tara fejn hemm it-tnejn l-istess.  Kważi anke b’sempliċi excel tista’ tagħmel dan, imma ma waqajtx daqshekk f’dak il-livell.  Jiġifieri hemm għodod li jistgħu jintużaw li bihom xorta nilħqu l-istess fini mingħajr ma neċessarjament immorru għal xi investiment ta’ €10 miljun biex inbiddlu s-sistema tal-informatika tad-Dipartiment tas-Sigurtà Soċjali biex inġibu kollox integrat fil-Gvern.  Jintużaw dawn it-tip ta’ tools mid-dipartiment, jew forsi hemm ħtieġa li jkun hemm ftit taħriġ anke ta’ ċerta ħaddiema biex jagħmlu dan it-tip ta’ assessment?  Għax issa ħalli ngħiduha kif inhi, anke skond l-esperjenza tiegħi wkoll.  Jekk jien ma nfittixx li nagħmel rapport, il-probabilità hi li lanqas jekk tagħtihuli awtomatikament is-sistema ma nagħfas il-buttuna biex nagħmel run għax ma nkunx konxju dwar il-ħtieġa ta’ dak ir-rapport.  Jekk min-naħa l-oħra nara l-ħtieġa, nipprova nsib soluzzjoni sakemm għandi dik l-għodda f’idejja.  X’qed jiġri mid-dipartiment f’dan is-sens?

IS-SUR EDWARD BUTTIGIEG:  Taħdidiet kien hemm u huma dejjem ongoing, però biex tixtri sistemi off the shelf trid xi tip ta’ investiment, u trid investiment ongoing minn sena għal oħra mhux just biex iżżomm is-sistema, imma sabiex you enhance f’dan is-sens.  Fil-fatt konna qabbadna lil PriceWaterhouseCoopers sabiex jagħmlulna rapport, jiġifieri lejn din id-direzzjoni konna mexjin, fis-sens mhux li nibdlu s-sistema, anzi s-sistema rridu nżommuha għax kif inhi hija mgħammra u mgħobbija sew bid-data, però hemm bżonn li nagħmlu dawn il-business intelligence tools biex jagħtuna dan l-exception report writing.

THE CHAIRMAN:  Tajjeb.  Naħseb li nistgħu nagħlqu hawnhekk l-item dwar l-arrears of revenue tad-Dipartiment tas-Sigurtà Soċjali u ngħaddu għall-arrears of revenue relatati mal-Ministeru tal-Edukazzjoni b’mod partikolari fuq il-maintenance grants.  Jidher li hemmhekk ukoll għandna ftit arretrati, għalkemm mhux fl-istess volum u forsi għalhekk m’aħniex se naħlu ħafna ħin fuqhom.  Xtaqt nibdew ftit b’overview  ta’ x’qed jiġri kemm fil-każ ta’ maintenance grants kif ukoll fil-każ ta’ breach of contracts.  Tistgħu tispjegawlna ftit x’qed jiġri dwar il-collection tagħhom.

IS-SUR ANDRÈ VASSALLO GRANT (Direttur Ġenerali fil-Ministeru għall-Edukazzjoni u x-Xogħol):  Dwar il-breach of contracts, għandna ammont ta’ nies li ħadu scholarship ħafna snin ilu li ma komplewx il-kors u ma rritornawx lura ġewwa Malta.  Għalhekk aħna bdejna nibagħtu l-ittri biex nippruvaw insibuhom, però la stajna nsibu lilhom u lanqas lill-familjari tagħhom.  L-ittri bqajna nibagħtuhom sena wara sena, però l-uniku kuntatt li kellna huwa ma’ persuna waħda li beda jagħti r-repayments.  

Dwar l-overpayment in salaries, nista’ ngħid li pereżempju s-sena l-oħra kellna 140 każ u l-ammonti kienu ta’ madwar €165,000, li minnhom ġew settled 101 li jammontaw għal kważi €93,000 u kien baqagħlna 39 każ.  Għamilna 15-il agreement u 24 oħra qed nibagħtulhom ir-reminders u l-ittri legali.  

Rigward il-maintenance grants, aħna bħala dipartiment nieħdu ħsieb l-istipendji tal-Junior College fejn hemm overpayment żgħir.  Hemm imbagħad l-MCAST u l-Università li għandhom uffiċċju tal-istipendji li wkoll qegħdin jiġru wara l-overpayments.

THE CHAIRMAN:  L-Onor. Debono.

ONOR. KRISTY DEBONO:  F’paġna 65 hemm li ħames debtors għandhom jagħtu madwar €120,000 u dawn apparentement mhumiex qegħdin fil-pajjiż.  Hawn ukoll fir-rapport li minkejja li staqsejtu lill-uffiċjali tad-Dwana biex jgħidulkom jekk dawn ġewx lura, ma rċevejtu l-ebda risposta.  Meta kien l-aħħar darba li kkuntattjajtu lill-uffiċjali tad-Dwana?

IS-SUR ANDRÈ VASSALLO GRANT:  Kull sena aħna nibagħtu ittra, anke lill-Pulizija, biex nippruvaw insibuhom, però sal-lum ma kellniex informazzjoni dwarhom.

ONOR. KRISTY DEBONO: Jiġifieri r-risposta hija le, jew inkella li m’hemm l-ebda monitoraġġ?

IS-SUR ANDRÈ VASSALLO GRANT:  Ma jkunx hemm risposta.

ONOR. KRISTY DEBONO:  Jiġifieri ma jirrispondukomx.

IS-SUR ANDRÈ VASSALLO GRANT:  Hekk hu.  

ONOR. JUSTYNE CARUANA:   F’liema sena oriġinaw dawn l-ammonti dovuti?

IS-SUR ANDRÈ VASSALLO GRANT:  Fis-snin 1977, 1993, 1995 ....

ONOR. JUSTYNE CARUANA:  Dawk jiddekorru l-imgħaxijiet legali normali fuqhom jew just ammonti li huma dovuti minn dawk is-snin kollha?  

IS-SUR ANDRÈ VASSALLO GRANT:  Dawn huma ammonti li ngħataw lil individwi biex jistudjaw barra.

ONOR. JUSTYNE CARUANA:  Imma meta inti għandek ammont li huwa dikjarat bħala dovut, kemm fiċ-Ċivil kif ukoll fil-Kummerċ, jibda jiddekorri l-imgħax fuqu.  Intom tikkalkulaw imgħaxijiet fuqhom u jekk iva, b’liema rata?

IS-SUR ANDRÈ VASSALLO GRANT:  Dawn il-figuri li għandna mniżżlin hawnhekk ma naħsibx li kienu nklużi l-imgħaxijiet fihom.

ONOR. JUSTYNE CARUANA:  Jiġifieri huma the pure debts.

IS-SUR ANDRÈ VASSALLO GRANT:  Iva, hekk hu.

THE CHAIRMAN:  Domanda sempliċi.  Ma taħsibx li l-metodu ta’ kif nippruvaw naraw jekk il-persuna hijiex Malta jew le huwa daqsxejn antikwat, issa li qegħdin fl-Unjoni Ewropea?  Safejn naf jien illum m’għandniex boarding passes, jiġifieri ma nafx kif il-pulizija jkunu jafu min dieħel u min ħiereġ u wisq inqas id-Dwana, meta kulħadd jgħaddi mill-aħdar u jibqa’ għaddej; l-uffiċjali tad-Dwana lanqas tara wiċċhom sakemm ma jwaqqfukx huma.  Jiġifieri ma taħsibx li we have to rethink a bit bħala dipartiment kif qed infittxu lil dawn in-nies?

IS-SUR ANDRÈ VASSALLO GRANT:  Iva, naqbel.  Dawn huma nies li ilhom neqsin madwar 40 sena u jista’ jkun li l-ammonti huma preskritti.

THE CHAIRMAN:  Imma jekk huma preskritti, għalfejn qed iżżommuhom fil-lista?

IS-SUR ANDRÈ VASSALLO GRANT:   Hekk hu.  Fil-fatt jistgħu jiġu written off.

THE CHAIRMAN:  Forsi meta nagħmlu mużew bil-lista tan-nies li ma tawx lura flus lill-gvern għandna fejn inniżżlu ħamsa minn nies.  Jien m’iniex se noqgħod naħli l-ħin ta’ dan il-Kumitat fuq ammonti ta’ ħamsa min-nies li ilhom 40 sena!  Jien ili ngħid li fuq l-arretrati tal-Gvern għandu jkun hemm eżerċizzju ħafna iktar aħjar ta’ dak li huwa veru collectable jew le, u jekk le għandu jkun hemm proċedura kif issir ir-write off mhux qisu kulħadd jibża’ jagħmel write off ta’ xi ħaġa li mhijiex se tinġabar għax inkella qisni ħfirtha lil xi ħadd.  Jekk persuna ilha 40 sena mhux hawn ...  

ONOR. JUSTYNE CARUANA:  Jitqiesu bad debts.

THE CHAIRMAN:  Hekk hu.   Imma l-Gvern ma jaddottax sistema normali ta’ bad debts għax kulħadd jibża’ jiffirma għal din l-imbierka write off.  Imma jien dejjem ngħid li għandu jkun hemm proċedura stabbilita bejn l-Awditur Ġenerali u s-Segretarju Permanenti ta’ kif jiġu ppreżentati dawk li huma ammonti li żgur mhumiex rikoverabbli.   Naħseb li noqogħdu niġu hawnhekk ngħidu li hemm €124,000 li baqgħu ma nġabrux u kull sena noqogħdu ngħidu li ma nġbarux u noqogħdu naħlu l-ħin nibagħtu l-ittri lid-Dwana u lill-Pulizija, huwa kollu sforz għalxejn.  Naħseb li d-dipartiment għandu aktar affarijiet minbarra dawn fiex x’juża aħjar il-ħin.

ONOR. JUSTYNE CARUANA:  Almenu ittri uffiċjali l-Qorti għamiltu?  

IS-SINJ. CARMEN DALLI (Direttur, Finanzi fil-Ministeru għall-Edukazzjoni u x-Xogħol): Il-każijiet qegħdin quddiem l-Avukat Ġenerali.

ONOR. JUSTYNE CARUANA:  Imma tafu jekk sarux ittri uffiċjali l-Qorti biex almenu jkun hemm interrott il-perjodu preskrittiv?  Għax jekk ma ġiex interrott il-perjodu preskrittiv inutili.

IS-SINJ. CARMEN DALLI:  Ma jidhirlix li saru.

THE CHAIRMAN:  Grazzi.  Nistgħu issa ngħaddu għall-item li jmiss fuq l-aġenda. 

RAPPORT ANNWALI TAL-AWDITUR ĠENERALI GĦAS-SENA 2011:

FOUNDATION FOR SOCIAL WELFARE SERVICES – AĠENZIJA SAPPORT

THE CHAIRMAN:  Nistieden fuq il-mejda magħna lill-uffiċjali min-naħa tal-Fondazzjoni.

Is-Sinj. Sina Bugeja, Chief Executive Officer tal-Foundation for Social Welfare Services (FSWS), ħadet postha madwar il-mejda.

THE CHAIRMAN:  Hawn domandi? L-Onor. Claudio Grech.

ONOR. CLAUDIO GRECH:   Fir-rapport hemm key issue li donnu baqgħet rikorrenti fuq id-deed tal-Fondazzjoni.  Naħseb li d-deed hija tal-Aġenzija mhux tal-Fondazzjoni għalkemm kullimkien hawn riferenza għal “deed of Foundation”.  Naħseb li huwa żball fir-rapport.  Hux hekk?

IS-SINJ. SINA BUGEJA (Chief Executive Officer, FSWS):  Bażikament hemm żewġ issues, hemm id-deed tal-Fondazzjoni per se, meta saret il-qasma bejn l-FMS u FSWS u anke kif twaqqfet l-Aġenzija Sapport.  Fil-fatt m’hemmx deed li waqqfet lill-aġenzija, kienet twaqqfet l-ewwel bħala unit, il-unit kompla jikber, imbagħad għadda taħt il-Fondazzjoni meta twaqqfet il-Fondazzjoni u ġabet lill-entitajiet taħtha.  Iva, hemmhekk hemm issue u trid tiġi kkorreġuta, però l-ewwel nibdew mid-deed tal-Fondazzjoni, imbagħad inwessgħu anke għall-aġenziji.

ONOR. CLAUDIO GRECH:  Jiġifieri qed nifhem sew li ma jeżistix id-deed tal-FSWS?

IS-SINJ. SINA BUGEJA:  Jeżisti att notarili li waqqaf il-Fondazzjoni, però imkien ma jgħid li qed jiġbor it-tliet aġenziji taħtu.  

ONOR. CLAUDIO GRECH:   Però ma jeżistix imbagħad l-Att li qed iwaqqaf lill-Aġenzija Sapport.  Jien naħseb li l-concern tal-Awditur ġej mill-fatt li jekk inti m’għandekx dak l-Att, it-terms of reference speċifiċi tal-Aġenzija teknikament ma jeżistux.  Qed issir xi ħaġa biex forsi jsir dan?

IS-SINJ. SINA BUGEJA:  Kif ikollna l-bord imwaqqaf, hija waħda mill-items li rridu nressqu ‘il quddiem biex nistabilixxu mod kif se nimxu fuqha.   It is an issue.

ONOR. CLAUDIO GRECH:  Minħabba li dan qed jirriferi għas-sena 2011, l-issues amministrattivi li kien hemm, ġew indirizzati fil-parti l-kbira tagħhom?

IS-SINJ. SINA BUGEJA:  Fil-fatt għandi r-risposta hawnhekk li jien bgħatt lill-Awditur Ġenerali fuq how we dealt with these issues.

ONOR. CLAUDIO GRECH:  Forsi tkun tista’ tgħaddilna kopja tagħhom.

IS-SINJ. SINA BUGEJA:  By all means.  Għalissa se nżommu għandi ħalli nkun nista’ nirriferi għalih imbagħad nagħtihulkom fl-aħħar.

THE CHAIRMAN:  Problema li jidher li is recurring skont ir-rapport hija l-issue dwar l-insurance u l-għażla tal-insurance broker innifisha.  Din ġiet rimedjata?  X’qed tagħmel illum l-aġenzija?

IS-SINJ. SINA BUGEJA:  Fil-fatt meta ġejna biex nagħżlu insurance għamilna diskussjoni mad-Dipartiment tal-Kuntratti dwar kif għandna nagħmlu din il-ħaġa u l-parir kien li aħna se nfittxu broker u mhux l-insurance innifisha, biex il-fine lines  u n-nitty gritty jarahom il-broker  u jagħtina s-suġġerimenti u mxejna eżattament hekk.  Fil-fatt fir-risposta tiegħi fuq din il-mistoqsija indikajt eżatt mil-liema artiklu toħroġ il-proċedura li wżajna.  

THE CHAIRMAN:  U kif kienet ir-rakkmandazzjoni dwar l-għażla tal-broker?  Għax l-issue tiġi meta tmur għal sitwazzjoni ta’ broker.  Il-broker min-natura tiegħu qiegħed hemm biex suppost iġiblek l-aħjar deal mid-diversi insurance, imma ovvjament il-kwestjoni hija min se jkun dan il-broker.  

IS-SINJ. SINA BUGEJA:  Fil-fatt ħriġna call, bdejna b’expression of interest fejn ma stajniex norbtu mal-valur għax aħna lill-broker ma nħallsuh xejn, imma riedu jagħtuna stampa ta’ proposals li qegħdin ipoġġu ‘l quddiem u l-comparison saret ma’ dawk il-figuri.  Huwa ġabilna deal overall għax aħna għandna insurance fuq karozzi, personnel u numru oħra ta’ insurances; dik kienet il-linja gwida.

THE CHAIRMAN:  L-Onor. Caruana.

ONOR. JUSTYNE CARUANA:  Problema rikorrenti li ppersistiet matul diversi snin kienet il-kwestjoni tat-trasport u kien hemm ukoll question marks kbar fuq it-tendering process u anke fuq l-ispiża u l-kwalità tat-trasport li kien qed jingħata.  Fil-fatt f’dan ir-rapport hemm diversi items  relatati ma’ din l-issue.  Sinj. Bugeja, jien xtaqt li l-ewwel nett tagħtina l-isfond ta’ dawn il-problemi għax ovvjament inti konxja tagħhom għax ilna nqajmuhom snin twal, it-tieni nett x’għamiltu intom min-naħa tagħkom biex tirrimedjaw jew tippruvaw tirrimedjaw il-findings li hemm imsemmija fir-rapport tal-Awditur Ġenerali.  Aktar minn hekk, wara li rrimedjajtu jew ippruvajtu tirrimedjaw kif, minn issa ‘il quddiem, se tittekiljaw dawn l-issues?

IS-SINJ. SINA BUGEJA:  Fl-2007 id-day centres, fejn hemm l-ikbar problema ta’ trasport, ġew integrati minn mal-Ministeru għal mal-Fondazzjoni u għaddew lock, stock and barrel, jiġifieri dak kollu li kien hemm diġà fil-Ministeru għadda lill-Aġenzija Sapport, fosthom il-kuntratt tat-trasport li kien hemm li kien kuntratt maħdum mid-Dipartiment tal-Edukazzjoni li kien jingħata lill-istudenti; il-klijenti tad-day centre kienu jieħdu eżatt l-istess tip ta’ trasport.  Aħna meta ħadnihom bdejna nħarsu lejn il-possibilità li toħroġ tender oħra u ħarġet.

ONOR. JUSTYNE CARUANA:  Tikkonferma li kien very expensive, jiġifieri kien jassorbi l-maġġor parti tal-fondi tagħkom?

IS-SINJ. SINA BUGEJA:  Iva, fil-fatt ħriġna tender oħra u t-tender waqgħet għax l-ammont ta’ flus li qed jistenna l-provider kien ħafna iktar għoli mill-flus li kien hemm available.  Morna l-Finanzi, iddiskutejna hemmx il-possibilità li jkollna xi financial supplement to meet the demand u ma wasalniex għax ma kienx hemm iktar finanzjament u komplejna fuq il-kuntratt li kellna.  Erġajna ħriġna tender oħra u erġajna kellna l-istess sitwazzjoni fejn is-ceiling li għamilna ta’ funds available kien ħafna inqas milli kienu qegħdin jitolbu ż-żewġ kuntratturi prinċipali li huma l-Coop Sevices Limited u t-Transport for Disabled Persons (TDP).  Imbagħad erġajna morna għand id-Dipartiment tal-Kuntratti biex naraw x’possibilitajiet jeżistu biex inkunu nistgħu nsibu soluzzjoni u dħalna f’negotiations maż-żewġ entitajiet separati flimkien mal-Ministeru, fejn iddiskutejna l-possibilitajiet u rnexxielna nniżżlu s-somma, tant li over the seven years lifespan ta’ dan il-kuntratt li għandna kurrenti qegħdin inħallsu madwar €3.5 miljun inqas.  Jiġifieri jekk inqabbel il-kuntratt tal-Edukazzjoni li kien hemm mal-kuntratt li dħalna għalih aħna, id-differenza hi ta’ €3.5 miljun fuq seba’ snin.  Kienet  a negotiating procedure kif jitolbu l-public procurement regulations u qbilna fuqu u dak huwa l-kuntratt kurrenti li hemm illum.  

ONOR. JUSTYNE CARUANA:  Però going back to 2007 inti taf jekk kienx hemm tendering process jew sempliċement ġiex inkarigat ...?

IS-SINJ. SINA BUGEJA:  Milli nafu aħna kien hemm xi tender antik u speċi baqa’ jitkompla fuqu ad infinitum.  Meta tlabna kopja tat-tender qatt ma ngħatajna.  Jiġifieri l-ħlasijiet kienu qed isiru fuq it-tender oriġinali b’increase cost ta’ fuel u increase ta’ percentage skont l-index tal-cost of living increase.

ONOR. JUSTYNE CARUANA:  Imma min kien jiddeċiedi l-increase in costs?

IS-SINJ. SINA BUGEJA:  Il-Ministeru; aħna assolutament ma konniex nidħlu fiha.  Aħna kellna a standard fee li nħallsu u konna nħallsu b’dak il-mod.  Qatt ma kellna tender.  L-ewwel tender li għamilna tat-trasport kien il-kuntratt li ħriġna aħna wara these negotiated procedures.  

ONOR. JUSTYNE CARUANA:  L-ilmenti rikorrenti li kien ikolli fejn jirrigwarda trasport kien fuq il-kwalità u fuq l-istandards tal-vetturi li b’mod frekwenti jiġu wżati.  Min-naħa tagħkom x’rappurtaġġi għamiltu u x’qed tagħmlu biex jiġi assigurat li t-trasport li qed jiġi pprovdut lill-klijenti tagħkom ikun up to standard?

IS-SINJ. SINA BUGEJA:  Aħna fil-kuntratt il-ġdid daħħalna klawsoli apposta fejn tlabna lill-provider jagħtina l-istandard tas-servizz li jrid jipprovdi.  Ma rridux ninsew ukoll li apparti dan il-kuntratt għandna wkoll tliet tail lifts li huma tagħna li però iżjed huma tajbin għall-mużew inkella biex iġorru n-nies.  Dik hija r-realtà.  

 ONOR. JUSTYNE CARUANA:  Imma se tibdluhom?

IS-SINJ. SINA BUGEJA:  Bħalissa qegħdin niddiskutu mal-Finanzi l-possibilità biex nibdluhom kif bdilna l-karozzi ż-żgħar, fis-sens li noħorġu tender u nixtru b’hire purchase.  Ikollna nħallsu b’dan il-mod għax qatt ma sibna capital funds biex inkunu nistgħu nixtru mod ieħor.

THE CHAIRMAN:  Il-Ministru Konrad Mizzi.

ONOR. KONRAD MIZZI (Ministru għall-Enerġija u Konservazzjoni tal-Ilma):  M’għandix dubju li l-Aġenzija Sapport għandha rwol importanti ħafna fis-soċjetà, b’mod partikolari bix-xogħol li tagħmel mad-disabled communities as well as their families u jidher ċar li ħafna mill-kummenti mhumiex fuq il-core operations tal-aġenzija, imma iktar fuq is-support services u l-procurement.  Bla dubju ta’ xejn, aġenzija bħal din ikollha nies jaħdmu magħha li jkunu passionate fuq ir-role tagħhom u jiffukaw fuq il-core business tagħhom.  Xtaqt nistaqsi xi strutturi għandkom to support you bħal pereżempju corporate or support services biex dawn l-affarijiet jieħdu ħsiebhom huma u intom tkunu tistgħu tiffukaw fuq il-business tagħkom per se.

IS-SINJ. SINA BUGEJA:  Fil-fatt ir-role tal-Fondazzjoni hija li tieħu ħsieb il-corporate services biex l-aġenzija tagħmel l-operat, però this is a fairly new development.  L-aġenziji kienu t-tlieta indipendenti jaħdmu għal rashom kompletament u meta ġew flimkien taħt il-kappa tal-Fondazzjoni nħoloq il-corporate service, però meta niġu għar-recruitment, għall-operat ikun hemm ħafna iktar possibilità ta’ recruitment milli għal support structures, jiġifieri s-support huwa nieqes ħafna u huwa dgħajjef f’dak is-sens.   

THE CHAIRMAN:  Hemm numru ta’ mistoqsijiet ukoll fuq kif taħdem is-sistema tat-time sheets.  Ovvjament nifhem li fl-aġenziji tagħkom tħaddmu professjonisti li jallokaw il-ħin skont il-klijenti tagħhom.  Sar xi ammeljorament fuq is-sistema?

IS-SINJ. SINA BUGEJA:  In-nuqqas kien mhux li ma jagħmlux ix-xogħol, imma li t-time sheets ma kenux qed jinżammu tajjeb.  Konna anke ddiskutejna jekk għandniex nagħmlu sistema ta’  punching in and out, etc., però tant hemm moviment ta’ staff li mhijiex vijabbli u fit-tip ta’ xogħol li nagħmlu, sistema bħal dik ma tagħmilx sens u allura warrabniha.  Anke l-ispiża li kienet se ssir ma tiġġustifikax il-gains li konna se nieħdu minn din is-sistema.  Irrid ngħid però li dawn in-nuqqasijiet ġew għall-attenzjoni ta’ kulħadd, fil-preżent is-sistema hija kollha kkorreġuta u kif għedt fir-rapport li ssottomettejna, dawn l-issues kienu diġà ġew indirizzati.  

THE CHAIRMAN:  Grazzi.  L-Onor. Chris Agius.

ONOR. CHRIS AGIUS:  Fir-rapport hawn kumment dwar kif inhu allokat l-overtime u fil-fatt jingħad hekk:  

“ ... financial controller claimed that the matter was in hand and that NAO would be copied with the respective Memo when it is finalised, nothing was received in this regard by the end of September 2012, when this report could be concluded.”.

Nixtieq nistaqsi jekk minn dakinhar sal-lum sarx xi progress fuq dan li ġie rrikkmandat.

IS-SINJ. SINA BUGEJA:  Kull punt li ġie ppreżentat fir-rapport għamilna x-xogħol fuqu, però naħseb tajjeb li nirrapporta hawnhekk li kultant nagħmlu ekonomija li verament ma tagħmilx sens.  Pereżempju meta niġu għar-reklutaġġ tan-nies indumu tliet xhur jew anke iktar biex nirriplejsjaw persuna li telqet.   Meta inti għandek service provision ta’ 24/7 ma tistax tħalli gap ta’ persuna nieqsa u allura dak il-gap qed timlih b’persuna oħra at overtime rate.  Kieku indaħħlu l-persuna fil-ħin kif suppost jiġi jiswielna l-ammont tal-paga tagħha mentri jekk indumu biex indaħħlu persuna oħra, ikolli nħallas lil min jidħol minflokha at overtime rate.  Fl-Aġenzija Sapport, sal-lum għad għandna numru kbir ta’ staff nieqes.  Kellna r-recruitment wieqaf, issa mexxejnih, però I think everybody submitted their applications fl-istess ħin u ħloqna bottleneck, però r-realtà hi li kull ġurnata li ndumu ma nagħmlu replacement ta’ staff ikollna nħallsu l-overtime u dan għedtu kemm-il darba.  Jiġifieri jekk mingħalina qed nagħmlu l-ekonomija għax indumu ma nagħmlu recruitment, fir-realtà it is backfiring completely.  Meta l-istaff jiġi għandi biex jien napprova l-overtime jien ma nistax ma napprovax jekk inkun naf li se jkolli klijenti li se jkunu waħedhom bil-lejl jew wara nofsinhar.  So we really need to analyse these situations.

THE CHAIRMAN:  Il-Ministru Coleiro Preca.

ONOR. MARIE LOUISE COLEIRO PRECA:  Tkellimna fuq trasport, imma s-sitwazzjoni li għandna anke fid-day centres qed tikkawża diffikultajiet ta’ żvilupp biex aħna naġġornaw l-operat tagħna mal-persuni b’diżabilità.  Insemmi pereżempju d-day centre tal-blind ġewwa Santa Venera li kienet fetħet, Alla jaħfrilha, Agatha Barbara.  Kieku Agatha Barbara kellha tiġi llum tgħid li dan ċkien minflok kiber, mhux biss in terms ta’ spazju, imma r-rigress li sar huwa inkredibbli.  Jiġifieri fl-2013 li tmur ġewwa day centre tal-blind u ssib il-persuni nieqsa mid-dawl ma jagħmlu xejn ħlief bilqiegħda, rashom baxxuta fuq mejda, hija xi ħaġa patetika, tal-biki; film ta’ Oliver Twist ukoll huwa aktar pjaċevoli minn dawn it-tip ta’ xeni.  Dan apparti l-ispazju li ttieħed biex jiddaħħal mastrudaxxa hemmhekk, isammar u meta jkollu bżonn anke jagħmel xogħol ta’ spraying, u kull ma hemm jifred bejnu u bejn in-nies li jkunu fiċ-ċentru huwa ħajt tal-gypsum.  Huwa importanti li ngħidu x’inhi s-sitwazzjoni attwali għax mhuwiex biżżejjed li ngħidu li għandna żewġ tail lift vans li huma tajbin għall-mużew, kif qalet sew Ms. Bugeja, imma rridu ngħidu li għandna ċentri ta’ matul il-jum li strutturalment għandhom bżonn upheaval għax hemm anke periklu.  Affarijiet ma jitwemmnux!  Wieħed jifhem li trid il-fondi biex tmexxi u tiżviluppa l-operat u trid ukoll iżżomm l-infrastruttura f’lokha, però jidher li ma kienx hemm pjan għax bi pjan tasal tagħmel ħafna affarijiet.   Il-familji Maltin ukoll jagħmlu l-affarijiet tagħhom skont il-pezza tad-drapp li jkollhom ....  

THE CHAIRMAN:  Onor. Ministru, ippermettili ftit jekk jogħġbok.  Nistgħu nagħmlu kemm trid argumenti, imma llum inti l-Ministru responsabbli u nittama li ssib soluzzjoni għal dawn il-problemi kollha.  (Interruzzjonijiet)  Nitlob lill-Ministru tirrispetta lis-Sedja.  Niġbed ftit l-attenzjoni tal-Membri li l-iskop tal-Public Accounts Committee mhuwiex biex jagħmel rakkmandazzjoni lill-Ministru għall-Finanzi dwar kemm irid jalloka u xi jrid jalloka u fejn.  Hawnhekk isiru diversi talbiet fis-sens ta’ li kieku għandna iktar nies inkunu nistgħu nagħmlu iktar which are all well and good, però dan mhuwiex il-budget allocation committee tal-Parlament u allura mhuwiex ir-remit ta’ dan il-Kumitat.  Għaldaqstant nitlob lill-Membri jillimitaw ruħhom għall-iskop tal-Kumitat innifsu.  Li ngħidu li nixtiequ noffru aktar servizzi huwa tajjeb, però hawnhekk għandna aġenda x’niżvolġu.  Jien m’iniex se ngħid lill-Ministru biex ma titkellimx dwar dan, imma dan mhuwiex l-iskop tal-Kumitat, għal dak hemm il-ħin tal-aġġornament fil-Parlament u hemm diversi modi oħra fejn wieħed jista’ jesterna x’jixtieq jagħmel iktar.  Hawnhekk għandna preżenti l-entità konċernata u nerġa’ nenfasizza li hawnhekk qegħdin biex nagħmlu d-domandi.  Jiġifieri l-Ministru nitlobha tikkonverti dak li qed tgħid ukoll f’domanda lill-persuna li għandna hawnhekk biex tirrispondi, inkella fl-aħħar mill-aħħar ma nkunux qed naqdu l-funzjoni tagħna.

ONOR. KONRAD MIZZI:  Importanti wkoll li dak li niddiskutu fil-Kumitat ma jkunx superfluwu.

ONOR.  MARIE LOUISE COLEIRO PRECA:  Mhux hekk!

ONOR. KONRAD MIZZI:  Jiġifieri li niddiskutu biss il-cleaning u t-transport  ....

THE CHAIRMAN:  M’aħniex qed niddiskutu biss il-cleaning u t-transport, imma jekk irridu nibdew niftħu fuq kollox, niftħu imma mhux imbagħad nagħlqu!

ONOR. MARIE LOUISE COLEIRO PRECA:  Jimporta nispiċċa l-argument tiegħi?  

THE CHAIRMAN:  Iva, Ministru.

ONOR. MARIE LOUISE COLEIRO PRECA:  Bir-rispett kollu, dan il-Kumitat first and foremost qiegħed hawn biex jiskrutinja kif il-fondi li jinġabru mit-taxxi tal-poplu hemm barra qed jiġu minfuqa u nvestiti.  Li għamilt jien hu li semmejt li s-sitwazzjoni mhijiex marbuta ma’ dan li ssemma biss, imma hija marbuta ma’ ħafna iktar affarijiet.  Kollox importanti li ssemma, imma kemm hu importanti mbagħad li persuna b’diżabilità li suppost qed noħorġuha minn ġod-dar biex nagħtuha kwalità ta’ ħajja, qed tispiċċa jew ġo struttura perikoluża jew inkella tqatta’ il-ġurnata fir-riħa tal-lostru u ma tagħmel xejn!  Jien semmejt dan għax huwa importanti li naraw kollox fil-perspettiva tiegħu.  Dażgur li jekk ikollok aktar nies tagħmel aktar, imma din mhijiex kwestjoni ta’ iktar nies!  Taf x’ridna?  Ftit iktar pjan u responsabilità mill-amministrazzjonijiet preċedenti.  Grazzi.

THE CHAIRMAN:  Issa quddiemna għandna s-CEO u nistgħu nistaqsuha jekk taħsibx li l-Aġenzija ma kellha l-ebda pjan.  Hekk qed ngħidu?

IS-SINJ. SINA BUGEJA:  Le, li qed ngħidu hu li hemm problemi strutturali fil-binjiet li qed jiġu wżati bħala day centres u hemm ukoll nuqqas ta’ staff.  Jiġifieri jekk nitkellmu fuq il-klijenti li qed issemmi l-Onor. Ministru, kollha għandhom an individualised care plan, però malli l-care worker li suppost qed jagħmel dak il-pjan tkun sick ikollna sitta minn nies li ma jkollhomx x’jagħmlu għax m’hemmx min jieħu over u jkompli jmexxi l-affarijiet ‘il quddiem.  Naħseb li dawn huma l-punti li qed nippruvaw inqajjmu dwar limitazzjoni li hemm fis-service provision hemmhekk.  

THE CHAIRMAN:  Sinj. Bugeja, il-Ministru qed titkellem fuq strutturi prattikament perikolużi.  Hekk hu fil-fatt?

IS-SINJ. SINA BUGEJA:  Struttura waħda partikolari definitely mhijiex addattata li nżommu klijenti ġo fiha.  

ONOR. MARIE LOUISE COLEIRO PRECA:  Imma ngħidulhom ukoll li mhux sempliċement għax ma jkunx hemm il-carer of the day.  Jien ma nafx iċ-ċentru tal-blind x’tip ta’ care plan għandu.  Jiġifieri aħna lill-blind noħorġuhom mid-dar biex iqattgħu ġurnata rashom fuq il-mejda bl-aktar mod patetiku?!  Nistħi ngħidhom dawn l-affarijiet!  Dawn huma l-affarijiet li writtna u m’aħniex se nwaddbuhom fuq l-Aġenzija Sapport għax il-politiku għalhekk qiegħed fil-Parlament biex jerfa’ ir-responsabilità.  L-Aġenzija Sapport hija l-eżekuttiv, jiġifieri l-pjani tagħmilhom, imma mbagħad jekk il-politiku jinjorahom jew ma jkunx kapaċi jiżviluppahom, hija storja oħra.

THE CHAIRMAN:  Nerġa’ niġbed l-attenzjoni tal-Ministru li l-iskop ta’ dan il-Kumitat huwa biex permezz tiegħu isiru domandi lill-uffiċjali pubbliċi li huma responsabbli mill-eżekuzzjoni ta’ dak li hija policy dwar dawk l-aġenziji li tagħhom huma responsabbli.  Jekk il-Ministru, li llum qiegħda hawnhekk bħala sostituta ta’ Membru ieħor, tixtieq tużah mod ieħor ...  Jekk irridu nagħmlu domandi lill-ministri preċedenti, iridu jissejħu hawnhekk il-ministri preċedenti, ma nistgħux nitfgħuhom fuq l-aġenziji.  Ma nistax nibqa’ naċċetta li sempliċement isiru statements ġeneriċi.  Ministru, jekk m’għandekx domanda speċifika għall-individwu, allura nitolbok tottempora ftit id-diskussjoni tiegħek. 

L-Onor. Justyne Caruana.

ONOR. JUSTYNE CARUANA:  Mr Chiarman, ma naqbilx perfettament miegħek u ngħidlek għalfejn.

THE CHAIRMAN:  Jista’ jkun li ma taqbilx, wara kollox dik hija d-demokrazija!

ONOR. JUSTYNE CARUANA:  Mid-domandi li saru hawnhekk irriżulta li mix-shortcomings li kien hemm tal-aġenzija sa mill-2007, kienu qed jintnefqu miljuni li setgħu jiġu ffrankati.  Id-diskors tal-Ministru kien f’dan is-sens, li hemm nuqqasijiet fil-Fondazzjoni, in partikolari sigurtà fl-istrutturi li jilqgħu persuni b’diżabilità, fosthom persuni neqsin mid-dawl li lanqas qed jirrealizzaw li qegħdin jattendu f’dawn it-tip ta’ ċirkostanzi u f’dawn it-tip ta’ strutturi, li b’eżerċizzju iktar għaqli ta’ min kien ikkonċernat, seta’  kien il-ministeru u setgħet kienet il-Fondazzjoni, li b’dawk il-miljuni li ntefqu żejda setgħu jiġu ...  (Interruzzjonijiet)

THE CHAIRMAN:  Imma allura, Onor. Caruana, għamel id-domanda liċ-CEO li qiegħda hawnhekk.  Jekk qed tiddejjaq tagħmel id-domanda inti se nagħmilha minflokok jien.  Sinj. Buġeja, kemm ilek issa CEO tal-Fondazzjoni?

IS-SINJ. SINA BUGEJA:  Ili mill-2009.

THE CHAIRMAN:  Mill-2009 kemm-il miljun ewro ħlejt minflok użajthom biex irranġajt il-post għal dawn il-persuni neqsin mid-dawl?  Għax din hija l-akkuża li qed issir f’dan il-mument, biex inkunu ċari daqs il-kristall!

ONOR. JUSTYNE CARUANA:  Is-Sinj. Buġeja qed tgħidlek li wirtet sitwazzjoni  mingħand il-Gvern preċedenti ta’ qabel l-2007, jiġifieri mhijiex kwestjoni li qed nakkużaw lil xi ħadd.  Ejjew inkunu ċari!

THE CHAIRMAN:  Id-dikjarazzjoni hi li qed ngħidu li minħabba l-miljuni li nħlew – hekk intużat il-frażi – ...... (Interruzzjonijiet)

ONOR. JUSTYNE CARUANA:  Tridni nkun aktar ċara?   Jiena għalija dawn it-€3.7 miljun huma flus li ma kellhomx jitħallsu.

THE CHAIRMAN:  Onor. Caruana, xi ħadd kien hemmhekk responsabbli biex jamminstrahom u hawnhekk għandna lis-CEO li kienet responsabbli mill-Aġenzija.  Jekk se nagħmlu dawn it-tip ta’ domandi rrid indawwarha fuq is-CEO  biex tirrispondi.  Imma li sempliċement nagħmlu passing comments u statements bla ma naslu għad-domanda, mhux l-iskop tal-Kumitat dwar il-Kontijiet Pubbliċi.

ONOR. JUSTYNE CARUANA:  Mela le!  Mhux fuq flus qed nitkellmu?

THE CHAIRMAN:  Jekk dan il-Kumitat qed iħoss li nħlew il-flus, mela lill-persuna li kienet responsabbli biex tara li dawk il-flus ma jinħlewx nistaqsuha jekk ħliethomx u fil-kas, x’setgħet għamlet aħjar.  

Wara nieħu lill-Ministru Mizzi, imma l-ewwel irrid nisma’ ftit risposti.

IS-SINJ. SINA BUGEJA:  Biex inkun nista’ nirrispondi l-ewwel irrid nifhem il-mistoqsija.  

THE CHAIRMAN:  Jien ma fhimthiex biżżejjed lanqas għax kien diskors kbir ....

ONOR. JUSTYNE CARUANA:  Anzi inti mdorri tisma’ rikjesti u x’naf jien!

THE CHAIRMAN:  Id-domanda li saret kienet – nagħmilhielek sempliċi – jekk inti tħossx li minn dak li ħareġ f’dan ir-rapport kenux qed jinħlew xi miljuni ta’ ewro.

ONOR. JUSTYNE CARUANA:  Qalitha – €3.7 miljun. 

IS-SINJ. SINA BUGEJA:  Jien naħseb li r-rapport kulħadd qrah.  Jien spjegajt ukoll fejn iffrankajna l-miljuni fit-trasport, però l-istrutturi u s-setup huma dawk li writtna.

THE CHAIRMAN:  Imma inti tħoss li  bl-istrutturi li writt mort lura jew ‘il quddiem?

ONOR. JUSTYNE CARUANA:  Qed tgħidlek li marret ‘il quddiem.  Fl-2007 kien hemm agreement viġenti.

THE CHAIRMAN: Jekk se noqogħdu nitkellmu fuq politika qisna sempliċement writtna kollox ħażin u issa se titla’ ix-xemx ...  (Interruzzjonijiet)

ONOR. JUSTYNE CARUANA:  Le, fl-2007 qed ngħidu.

ONOR. MARIE LOUISE COLEIRO PRECA:  Jiena naħseb li lanqas huwa fair.

ONOR. JUSTYNE CARUANA:  Imma lanqas hu fair li dort fuq il-Ministru u qed twaddbilha bl-addoċċ!

ONOR. MARIE LOUISE COLEIRO PRECA:  Mhux hekk!  U lanqas naħseb li huwa fair li inti taf kif qed nitkellmu ...

THE CHAIRMAN:  Qegħdin out of order kompletament.  Ministru, s’issa għamilt żewġ interventi li kienu out of order.

ONOR. MARIE LOUISE COLEIRO PRECA:  ... taf x’qegħdin ngħidu u twaddab dan it-tip ta’ mistoqsijiet fuq l-eżekuttiv.

THE CHAIRMAN:  Darb’oħra nwaqqfek malli naħseb li qiegħda out of order!

L-Onor. Konrad Mizzi.  

ONOR. KONRAD MIZZI:  Essentially jien nixtieq inħares iktar ‘il quddiem.  Aħna qegħdin f’sitwazzjoni fejn is-CEO cannot deliver għal ċerti raġunijiet.  Ir-rapport tal-Awditur ħareġ ċerti shortcomings u jien nixtieq nistaqsi lis-Sinj. Bugeja x’taħseb li għandha bżonn to deliver u li ma kellhiex in the last five years jew kemm ilha hemmhekk hi biex aħna nkunu nistgħu nindirizzaw ftit il-problemi.

THE CHAIRMAN:  Onor. Ministru, qiegħed out of order.  Dan mhuwiex il-Budget Office fejn is-CEO jista’ jiġi jgħid li jixtieq jimpjega 50 ruħ, eċċ.     

ONOR. KONRAD  MIZZI:  Le, m’aħniex qed ngħidu hekk.  

THE CHAIRMAN:  Dan mhuwiex ir-rwol ta’ dan il-Kumitat.  Jekk tridu nagħmluh hekk nużawh b’mod effiċjenti ħafna imma naħseb li ...

ONOR. MARIE LOUISE COLEIRO PRECA:  Nużawh b’mod li nagħtu sodisfazzjon lit-taxpayers!

THE CHAIRMAN:  Inti talba finanzjarja qed titlobha tagħmel lis-Sinj. Bugeja mhux tagħti sodisfazzjon lit-taxpayers!  Nerġa’ ngħid li dak mhuwiex l-iskop ta’ Public Accounts Committee.

ONOR. KONRAD MIZZI:  Is-CEO qed tgħid li l-Aġenzija is not operating to an optimal level minħabba ċerti limitations u affarijiet oħrajn.  Issa jien qed nistaqsi x’hemm bżonn isir biex nagħmlu step change fis-servizzi li hemm bżonn nagħtu lill-persuni b’diżabilità li ma sarx qabel.  Dak kulma qed nistaqsi!

IS-SINJ. SINA BUGEJA:  Għal dak li jirrigwarda strutturi, aħna konna ssottomettejna pjani għal proġetti taħt il-European Regional Development Fund  (ERDF) li  jkunu purpose built għall-bżonnijiet ta’ persuni b’diżabilità.  Sal-lum l-istrutturi huma kollha postijiet li diġà jeżistu u ġew addattati b’xi mod għall-bżonnijiet ta’ dawn il-persuni.  Aħna nħossu li jekk se nibqgħu nimxu b’dan il-mod m’aħniex se nkunu verament qed nagħtu servizz kif suppost lill-klijenti tagħna.  Sal-lum għadna qatt ma kellna r-rispons li kien hemm xi possibilità li xi fondi mill-ERDF jiġu directed għas-settur soċjali.  

Aħna wkoll iwrittna sitwazzjoni fejn kien hemm ħaddiema li forsi ma kellhomx l-iskills neċessarji  biex jaħdmu fis-settur u jekk jiena verament irrid naħdem b’mod li nieħu l-aħjar output, irid ikolli l-aħjar nies biex inkun nista’ inħarriġhom, speċjalizzati fis-settur biex ikunu jistgħu jagħtu l-output lil dawn il-klijenti.  Dawn huma nies vulnerabbli li waħedhom mhumiex se jagħmlu l-mistoqsijiet jew it-talbiet tagħhom, irridu nieħdu ħsieb aħna għalihom.  

Naħseb huwa importanti wkoll li jkollna pjan ċar nazzjonali biex l-entitajiet kollha li jaħdmu mal-persuni b’diżabilità jaħdmu hand in hand.  Pereżempju xi ħaġa li ma nifhimx hija kif għandna resource centres armati b’ċerti affarijiet imma għax l-iskola tagħlaq il-bibien tagħha fis-2:30 p.m. ħadd ma jagħmel iktar użu mill-equipment li hemm. At the end of the day dan huwa equipment mixtri minn flus il-poplu u naħseb li għandu jkun hemm possibilità li familji jew nies oħrajn jew anke l-aġenziji jagħmlu użu minn equipment li jkun available hemmhekk, b’mod li kulħadd jieħu ħsieb u jkun responsabbli li qed jidħol f’ċentri u f’postijiet oħra.  Però il-klijent għandu jkollu l-possibilità li dak li jeżisti jkun jista’ jużah.  

THE CHAIRMAN:  Grazzi.  L-Onor. Claudio Grech.

ONOR. CLAUDIO GRECH:  Jien naħseb li ħafna mill-kummenti ma japprezzawx ix-xogħol li sar f’dawn is-snin u naħseb li huwa importanti li nistabilixxu dan.  Sinj. Bugeja, inti ilek CEO mill-2009 u meta tħares lejn ir-rapport li qed niddiskutu hawnhekk illejla – u aħna qed niddiskutu dak li hemm f’paġni 324-333 tar-Rapport Annwali tal-Awditur għas-sena 2011 u m’aħniex qed niddiskutu l-operat tiegħek u m’aħniex qed nagħmlu inkjesti fuq l-operat tiegħek –  ....  Jien staqsejtek jekk dawn l-issues indirizzajthomx u inti korrettement għedtli li ndirizzajthom, għandek ir-rapport f’idejk u se tgħaddihulna.  Meta naraw dan ir-rapport aħna nkunu nistgħu ngħidu jekk l-eżerċizzju li ġie triggered mill-Awditur Ġenerali jkunx ġie fulfilled bl-aħjar mod possibbli għax inti, bħala l-Kap Eżekuttiv, tkun rajt dawk l-issues u aġixxejt b’mod proattiv u indirizzajthom.  Jien naħseb li jekk kien hemm xi ħela ta’ miljuni, l-Uffiċċju tal-Awditur Ġenerali m’għamilx xogħlu tajjeb f’dan ir-rapport għax kien imissu ssolleva li kien hemm ħela ta’ miljuni jew affarijiet simili.  Il-punt tiegħi hu li permezz tar-rapport li se tgħaddilna s-Sinj. Bugeja tkun qed tikkonferma li bil-ħidma tagħha ndirizzat l-issues kollha li ġew sollevati fir-rapport tal-awditur li qed niddiskutu. 
IS-SUR ANTHONY C. MIFSUD:  Mr Chairman, nista’ inserraħ ras il-Membri tal-Kumitat li l-awdituri tagħna jirrapportaw dak li jsibu, ma jivvintaw xejn, jiġifieri kulma jkun hemm fir-rapporti  jkun fattwali. 

THE CHAIRMAN:  U minn dan ma jirriżultax li kien hemm ħela ta’ miljuni.

IS-SUR ANTHONY C. MIFSUD:  Le.

ONOR. KONRAD MIZZI:  Però dan mhuwiex performance audit.  Hawnhekk kulma ħarisna huwa lejn l-internal controls ....

THE CHAIRMAN:  Huwa finance and compliance report.

ONOR. KONRAD MIZZI:  Però ma dħalniex fuq delivery ta’ servizzi mill-Aġenzija.  I’m new to the Committee, però ma nafx jekk jagħmilx sens li meta jkollna dawn it-tip ta’ rapporti forsi l-Awditur jew id-Deputy tiegħu jibda billi jagħti ħames minuti jew żewġ minuti overview to start with. 

THE CHAIRMAN:  Nistgħu, però idealment ir-rapport ikun inqara mill-Membri.  Jiena rrid hawnhekk niċċara ftit l-istand li ħadt.  Huwa faċli għalija bħala Chairman ta’ dan il-Kumitat li nħalli lill-Membri jduru fuq l-entitajiet u jitolbuhom jgħidulna dak kollu li għandhom bżonn.  Fl-aħħar mill-aħħar dan idur fuq il-Gvern għax jekk is-sena d-dieħla ma jagħtihomx dak li hemm bżonn, il-Kumitat jiġi jgħid: Imbasta għedna li se tagħtuhulhom u qbilna li hu tajjeb!  U għalhekk ninsisti li dan mhux il-post fejn dan irid isir.  Jien kont Ministru tal-Finanzi u naf x’jiġifieri u nirrispetta lill-Ministru għall-Finanzi preżenti li l-prerogattiva tal-allokazzjoni finanzjarja tal-pajjiż trid tkun f’idejh mhux f’idejja.  U allura nenfasizza li m’iniex se nippermetti li dan il-Kumitat isir il-post fejn niddiskutu x’budget allocation suppost għandu jkollha kull entità jew aġenzija jew jekk għandhiex riżorsi biżżejjed.  Dak mhuwiex l-iskop ta’ dan il-Kumitat u m’iniex se naċċetta li nabbroga responsabilità li hija ta’ ħaddieħor fuqi billi ngħidu li messhom kellhom aktar riżorsi.  J’Alla jkun hemm iktar riżorsi, però ir-rwol ta’ dan il-Kumitat hu li naraw li dik l-entità partikolari tkun qed tilħaq il-miri f’dak li hu possibbli bir-riżorsi li għandha b’mod effettiv u b’mod trasparenti kif jitolbu r-regoli pubbliċi tal-Gvern.

Il-Ministru Coleiro Preca.

ONOR. MARIE LOUISE  COLEIRO PRECA:  Mr Chairman, on a point of order.  Aħna fl-ebda waqt ma konna qed nagħmlu xi wish list għall-Budget Office.  Hawnhekk jiena għedt l-istat ta’ fatt li mhux stat ta’ fatt maħluq issa imma stat ta’ fatt li ilu ġej matul is-snin, għax dan huwa Kumitat biex jagħti trasparenza meħtieġa għal kif qed jintnefqu flus in-nies.

THE CHAIRMAN:  Hekk hu.  Nerġa’ infakkar li l-Onor. Membri qegħdin hawnhekk biex jagħmlu d-domandi u mhux mod ieħor.  Se mai wieħed, minflok ipoġġi fuq din in-naħa tal-mejda, jekk irid ipoġġi fuq in-naħa l-oħra, isiru d-domandi lilu u jirrispondi.  Nirringrazzjakom.  Iż-żewġ items li għad baqa’ fuq l-aġenda niddiskuthom fil-laqgħa li jmiss.  

Nirringrazzja lis-Sinj. Sina Buġeja u niskużaw ruħna jekk imbarazzajniha xi ftit.  Il-Kumitat huwa aġġornat għal nhar it-Tlieta, 4 ta’ Ġunju, 2013 fis-6:00p.m..

Fit-8:25 p.m. il-Kumitat aġġorna.

